
《菩萨宝鬘论》 

 

     阿底峡尊者造     法尊法师译  

 

礼敬大悲尊！礼敬诸尊长！礼敬所信天（此处天指诸佛菩萨）！  

 

应断一切疑，应殷重修行， 断惛睡懈怠，应常励精进。  

念知不放逸，常护诸根门， 昼夜三时中，应数观心体。  

应扬己过恶，莫求他误犯， 应密己功德，余人德应显。  

断利养恭敬，高举称常断， 应少欲知足，酬报诸恩德。  

应修慈悲心，菩提心应固， 应断十不善，信应常坚固。  

应摧伏忿慢，应具低下心， 应断诸邪命，应法命存活。  

应断诸财物，以圣财庄严。  

应断诸猥杂，应住阿兰若， 应断诸绮语，应常防语言。  

见尊长亲教，应恭敬承事， 于具法眼人，及诸初业者，  

应起大师想，见诸有情时， 起父母子想。 

应断罪恶友，应依善知识， 断嗔不乐心， 应趣安乐处。 

悉断诸贪著，应住无贪处， 贪不得乐趣， 斩断解脱命。 

若见安乐法，应常励力办， 何者应先作， 即应先成办， 

如是悉完善，不而俱无成。 

常离罪欢喜，若生高心时， 尔时慢应摧，  

忆尊长教授，若生沉心时， 应庆慰欢心，二应修空性。  



贪嗔境生时，应观如幻化， 闻诸恶名时，应观如谷响，  

身生损恼时，应观为昔业。  

住边际闲静，如死鹿尸体， 应自隐其身，应无贪而住。  

应常住志愿，懈惰心生时， 尔时应自呵，念戒禁心要。  

若见余人时，应静和正言， 断怒颜摄容，应常含笑住。  

恒见余人时，应无悭乐施， 断一切嫉妒，为护他心故，  

应断一切诤，应常住忍辱， 无面喜新交，常应自安住。  

断轻毁余人，应以敬重住， 教授他人时，应具悲饶益。  

莫谤于正法，随胜解欲乐， 十法行门中，励力无昼夜。  

三世所集善，回无上菩提， 福施诸有情，应常时发起，  

七支广大愿。如是当圆满， 福智二资粮，二障当永尽，  

不空得人身，证无上菩提。  

信财与戒财，舍财及闻财， 有愧知惭财，慧财共为七，  

此诸最胜利，是七无尽财， 莫为非器说。 

众中观语言，独居观心念。  

 

印度邬波陀耶，胜燃灯贤智藏所造， 

《菩提萨埵摩尼鬘》圆满！ 


